Avgerð hjá Skatta- og avgjaldskærunevnidni frá 29.04.2009, 

mál nr. 08-02-23-33

- meting

- eginnýtsluuppgerð

- skattalógin § 25

TAKS hevði hækkað skattskyldugu inntøkuna hjá A fyri 2005 til kr. 300.000. Kommunal Skatta​kærunevnd lækkaði skattskyldugu inntøkuna til kr. 100.000. Skatta- og avgjalds​kæru​nevndin broytti avgerðina hjá Kommunalu Skattakærunevndini og gav TAKS viðhald í, at skattskylduga inntøkan hjá A fyri 2005 skuldi setast til kr. 300.000. Avgerðin verður grundað við, at eginnýtsluuppgerðin, sum TAKS hevur gjørt fyri hetta árið, vísir, at upp​givna skattskylduga inntøkan er ov lág. Egin​nýtsl​an er eisini nógv lægri enn árið framm​an​​undan, og onki er ført fram, sum kann seta til síðis egin​nýtsluuppgerðina.

Avgerð

Upplýst er í málinum, at TAKS hevur kært avgerð hjá Kommunalari Skattakærunevnd at seta skattskyldugu inntøkuna hjá A fyri 2005 til kr. 100.000. TAKS metir, at skattskylduga

inntøkan hjá A hetta árið eigur at vera kr. 300.000.

Kommunala Skattakærunevndin lýsir málið soleiðis:

Kærarin rekur aksturvinnu við hýruvognskoyring. Í brævi frá 11. september 2006 til kær​aran ger TAKS vart við, at sjálvuppgávan fyri 2005 ikki er innlatin, hóast seinasta freist fór 15. august 2006. Í brævinum boðar TAKS frá, at skattskylduga inntøkan fyri 2005 fór at verða sett til eina metta upphædd eftir § 104 í skattalógini, um sjálvuppgávan ikki varð innlatin innan 14 dagar.

Í brævi til kæraran dagfest 9. oktober 2006 sigur TAKS, at tá sjálvuppgávan fyri 2005 fram​vegis ikki er innlatin, verður inntøkan við heimild í § 104 í skattalógini mett til 300.000 kr. Samstundis ger TAKS vart við, at til ber at taka álíkningina uppaftur, um fullfíggjað sjálvuppgáva/roknskapur verður latin inn.

Tann 10. januar 2007 hevur TAKS móttikið sjálvuppgávur fyri 2004 og 2005 saman við roknskapi fyri aksturvinnu. Skattskylduga inntøkan fyri 2005 er uppgivin at vera 3.033 kr.

Í brævi dagfest 8. mars 2007 til kæraran sigur TAKS frá, at sjálvuppgávan fyri 2005 er viðgjørd, og at TAKS heldur fast um áður gjørdu metingina av skattskyldugu inntøkuni, har inntøkan er mett til 300.000 kr.

Taks sigur seg hava samanborið inntøku kærarans sambært sjálvuppgávu við ognina fyrst og síðst í árinum, og at hetta vísir eina eginnýtslu/privatforbrúk upp á –92.302 kr. TAKS heldur ikki, at hetta svarar til veruligu eginnýtsluna, tí til ber ikki at liva fyri –92.302 kr. TAKS sigur, at einki skjalprógv er fyri, at kærarin hevur móttikið peningastuðul frá einum foreldri sínum.

TAKS tekur tí ikki hesa frágreiðing til eftirtektar.

Í apríl 2007 letur kærarin inn roknskap fyri húsaútleigu, sum vísir eina inntøku fyri 2005 upp á 20.854 kr. soleiðis, at samlaða uppgivna skattskylduga inntøkan hjá kæraranum fyri 2005 er 23.887 kr.

Í brævi til kæraran frá 11. juni 2007 váttar TAKS, at tað nú hevur móttikið roknskapir fyri

húsaútleiguna. Samstundis boðar TAKS frá, at skattskyldugu inntøkurnar hjá kæraranum fyri árini 2003 og 2004 eru broyttar:

2003

Skattskyldug inntøka smb. sjálvuppgávu 
kr. 91.470

+ inntøka av húsaleigu smb. roknskap 
- 27.881
Broytt skattskyldug inntøka 
kr. 119.351

2004

Skattskyldug inntøka smb. sjálvuppgávu 
kr. 62.463

+ inntøka av húsaleigu smb. roknskap 
- 23.844
Broytt skattskyldug inntøka 
kr. 86.307

Í brævinum frá 11. juni 2007 sigur TAKS somuleiðis, at uppgerðin av eginnýtsluni fyri 2005 nú er broytt til at vera 64.232 kr., tí eginnýtslan hjá sambúgvanum, sum er positiv við 135.680 kr., verður tikin við í uppgerðina (-71.448 + 135.680 = 64.232 kr.).

Fyri 2004 er eginnýtslan hjá kæraranum og sambúgvanum gjørd upp til 292.034 kr. (64.947 + 227.087 = 292.034 kr.).

TAKS viðmerkir, at um hugt verður eftir eginnýtsluni fyri 2003 og 2004, og so tað, at kærarin hevur trý børn, er eginnýtslan í 2005 ov lítil til, at hann, sambúgvin og børnini kunnu liva av hesum. TAKS heldur tí fast við, at metingin av skattskyldugu inntøku kærarans upp á 300.000 kr. stendur við.

Í sama skrivi boðar TAKS frá, at metta inntøkan upp á 300.000 kr. stendur við óbroytt.

Í brævi dagfest 21. november 2007 boðar kærarin Skattakærunevndini frá, at kæran um árini 2003 og 2004 verður fráfallin. Eftir stendur kæran um, at skattskylduga inntøkan fyri 2005 sambært met er hækkað til 300.000 kr.

Kærarin sigur í kæruritinum frá 3. apríl 2007, at orsøkin til, at hann ikki hevur latið inn sjálvuppgávurnar rættstundis er, at hann hevur havt og framvegis hevur dement foreldur búgvandi hjá sær. Foreldrið er ikki ført fyri at vera einsamalt. Neyðugt er tí, at onkur er um

tað mest sum alt samdøgrið. Hetta hevur darvað hansara møguleika fyri at vinna inntøkur.

Kærarin viðmerkir harafturat, at hansara sambúgvi hevur verið sær ein dyggur stuðul

fíggjarliga.

Í brævi til Skattakærunevndina dagfest 21. november 2007 ger kærarin eina samanbering av árunum 2004 og 2005 um koyrdar kilometrar og uppgivnar inntøkur, sum gevur hesa mynd:

Koyrdir kilometrar: 
Bruttoinntøkur:

Ár 2004 25.370 km 
66,8% 142.850 kr. 
64,4%

Ár 2005 12.599 km 
  33,2% 78.995 kr. 
35,6%

TAKS sigur í ummælissvari frá 13. juni 2007, at um hugt verður eftir eginnýtsluni fyri 2003 og 2004, og so tað, at kærarin hevur trý børn, er eginnýtslan ov lítil til, at kærarin, sambúgvin og børnini kunnu liva av hesum. TAKS heldur tí fast við, at metingin av skattskyldugu inntøkuni upp á kr. 300.000 skal standa við.

Avgerðin hjá Kommunalu Skattakærunevndini:

Skattakærunevndin kann staðfesta, at hækkingin av skattskyldugu inntøkuni hjá kærara​num fyri 2005 er gjørd sambært met, sbr. § 104, stk. 1 í skattalógini. Nevndin kann somu​leiðis staðfesta, at skattskyldugu inntøkurnar hjá kæraranum fyri 2003 og 2004 hava ligið rundan um 100.000 kr.: í 2003 nakað omanfyri og í 2004 nakað niðanfyri hesa upphædd.

Skattakærunevndin hevur tikið til eftirtektar, at bæði koyrdir kilometrar og bruttoinntøkan fyri 2005 eru umleið 1/3 av ávikavist koyrdum kilometrum og bruttoinntøkuni fyri 2004.

Hóast uppgerðin av eginnýtsluni fyri 2005 talar fyrieinari hægri inntøku enn sjálvuppgávan

vísir, talar omanfyri umrødda lutfall viðvíkjandi hýruvognsrakstrinum og frágreiðing kær​ar​ans um, at hann hevur verið bundin av at ansa sjúkum foreldri í 2005, ímóti, at kærarin hevur havt eina skattskylduga inntøku, sum er umleið 200.000 kr. hægri í 2005 enn í 2003 og 2004.

Ásannandi, at kærarin ikki við prógvum ella á annan fullgóðan hátt hevur kunnað sett til síðis uppgerðina hjá TAKS av eginnýtsluni fyri 2005, tekur Skattakærunevndin undir við, at uppgivna skattskylduga inntøkan fyri 2005 skal hækkast sambært met. Soleiðis, sum málið er upplýst, heldur Skattakærunevndin tó ikki, at grundarlag er fyri at hækka skatt​skyldugu inntøkuna til meira enn 100.000 kr.

Við hesi grundgeving hevur Skattakærunevndin samtykt, at skattskylduga inntøkan hjá kæraranum fyri 2005 skal hækkast upp í 100.000 kr. Kommunala Skattakærunevndin broytti avgerðina hjá TAKS frá 9. oktober 2006 soleiðis, at skattskylduga inntøkan hjá A fyri 2005 verður hækkað upp í kr. 100.000.

Kæran hjá TAKS til Skatta- og avgjaldskærunevndina:

TAKS vísir á, at Kommunala Skattakærunevndin gevur ikki TAKS viðhald í, at skatt​skylduga inntøkan hjá A skal hækkast til kr. 300.000 sambært met fyri árið 2005. Komm​unala Skattakærunevndin metir ikki grundarlag vera fyri at hækka inntøkuna til meira enn kr. 100.000 fyri árið 2005.

TAKS er ikki samt í hesum og vísir til tær grundgevingar, sum førdar eru fram í um​mælisskrivinum til Kommunalu Skattakærunevndina 13. juni 2007.

TAKS vil í hesum sambandi serliga gera vart við, at A hevur havt fólk búgvandi í íbúð, sum hann eigur, síðan 1999, 2002 og 2003. Vísandi til prísirnar á leigumarknaðinum í dag, sum mugu metast at liggja um einar kr. 5-6.000 um mánaðin, so hevur TAKS ilt við at trúgva, at uppgivna leiguinntøkan fyri 2005 áljóðandi kr. 23.844 er røtt.

TAKS mælir tí Skatta- og avgjaldskærunevndini til at broyta avgerðina hjá Kommunalu Skattakærunevndini soleiðis, at skattskylduga inntøkan hjá A verður hækkað til kr. 300.000 fyri árið 2005.

Avgerðin hjá Skatta- og avgjaldskærunevndini

Upplýst er, at A rekur aksturvinnu við hýruvognskoyring og hevur eisini inntøku av út​leigan av íbúð. Kæran til Skatta- og avgjaldskærunevndina snýr seg um skattskyldugu inn​tøkuna hjá A fyri 2005 og inntøkan, sum hann fyri hetta árið hevur uppgivið av akstur​vinnu, er kr. 3.033 og av leigu av ibúð kr. 20.854.

TAKS hevur roknað eginnýtsluna hjá A og sambúgva hansara fyri 2005 at vera kr. 64.232.

Upplýst er, at kærarin hevur trý børn. Skatta- og avgjaldskærunevndin tekur undir við TAKS, at eginnýtsla á kr. 64.232 kann ikki rúma, at kærarin, sambúgvi hansara og trý børn kunnu liva av hesum. A hevur víst á, at hann síðan juni 2004 hevur havt foreldur búgvandi heima hjá sær, og at hetta hesi árini hevur hjálpt honum fíggjarliga. Ongi skjøl eru tó í málinum, sum skjalprógva, at hann hevur móttikið peningastuðul frá foreldrinum.

A hevur eisini víst á, at hann hevur ikki kunnað koyrt, tá høvi var, tí hann hevur havt foreldrið búgvandi hjá sær. Hann hevur víst á, at samanbering av koyrdum kilometrum og útreiðslum til brennievni árini 2004 og 2005 vísir, at álíkningin fyri 2005 er skeiv. Hann vísir á, at hann hevur koyrt umleið helvtina minni í 2005 í mun til 2004.

Nevndin metti, at sjálvt um hann við hesum kann sigast at hava víst á, at hann hevur koyrt

minni í 2005 enn í 2004, gevur henda samanbering ikki frágreiðing um eginnýtsluna.

Avgerandi í málinum verður mett at vera, at tað er ikki sannlíkt, at kærarin og húski hans​ara hava kunnað livað av kr. 64.232. Tað verður tí mett at vera rætt, at inntøka hansara verður sett til eina hægri inntøku enn tær uppgivnu kr. 23.887.

Dentur verður í hesum sambandi eisini lagdur á, at roknaða eginnýtslan fyri 2005 eisini er lítil í mun til árið frammanundan, tá hon er roknað til at vera kr. 292.034.

Tá A ikki hevur víst á nakað, sum kann seta til síðis eginnýtsluuppgerðina, er ikki grund​arlag fyri at seta til síðis metingina hjá TAKS, at skattskylduga inntøka hansara fyri 2005 verður sett til kr. 300.000.

Skatta- og avgjaldskærunevndin avgjørdi at broyta avgerðina hjá Kommunalu Skatt​​a​kærunevndini og geva TAKS viðhald í, at skattskylduga inntøkan hjá A fyri 2005 skal setast til kr. 300.000.

Avgerðin verður grundað við, at eginnýtsluuppgerðin, sum TAKS hevur gjørt fyri hetta árið, vísir, at uppgivna skattskylduga inntøkan er ov lág. Eginnýtslan er eisini nógv lægri enn árið frammanundan, og onki er ført fram, sum kann seta til síðis egin​nýtsluuppgerðina.

